
KOLLABORATIV TA’LIM 
MUHITIDA BOSHLANG‘ICH 

SINF O‘QUVCHILARINI MATN 
TAHLILIGA O‘RGATISH

Aslanova Nozima Xakimovna
Pedagogika fanlari falsafa doktori (PhD), dotsent,

Buxoro viloyati Pedagogik mahorat markazi,
Maktabgacha, boshlang‘ich va maxsus ta’lim metodikalari kafedrasi

Annotatsiya: Mazkur maqolada kollaborativ ta’lim muhitidan foydalanish asosida boshlang‘ich sinf o‘quvchilariga matnni 
tahlil qilishni o‘rgatishning pedagogik imkoniyatlari tadqiq etilgan. Tadqiqotda matnni tushunish va tahlil qilish jarayonlari 
PIRLS xalqaro baholash dasturida belgilangan o‘qib tushunish jarayonlari bilan integratsiyalashgan holda ko‘rib chiqilgan. 
Tadqiqotning metodologik asosini sotsiokonstruktivistik, kompetensiyaviy, faoliyatga yo‘naltirilgan va tizimli yondashuvlar 
tashkil etadi. Tadqiqot jarayonida nazariy tahlil, qiyosiy tahlil, kontent-tahlil va pedagogik modellashtirish metodlaridan 
foydalanilgan. Natijada boshlang‘ich sinf o‘quvchilarining matn bilan ishlash faoliyatini “aniq ifodalangan axborotni topish 
va aniqlash – xulosalar chiqarish – g‘oya va axborotni talqin qilish hamda integratsiyalash – matnni baholash va tanqidiy 
tahlil qilish” ketma-ketligi asosida kollaborativ muhokama, argumentatsiya, o‘zaro baholash va refleksiya bilan uyg‘un-
lashtirib tashkil etish modeli taklif etilgan. Tadqiqot natijalari matn tahlilini kollaborativ ta’lim muhitida tashkil etish o‘quv
chilarning o‘qib tushunish, kognitiv, kommunikativ, argumentativ va refleksiv kompetensiyalarini kompleks rivojlantirish 
uchun metodik imkoniyatlar yaratishini ko‘rsatadi.

Kalit so‘zlar: boshlang‘ich ta’lim, kollaborativ ta’lim, matn tahlili, PIRLS, o‘qish savodxonligi, o‘qib tushunish, kognitiv 
faoliyat, argumentatsiya, refleksiya, kommunikativ kompetensiya.
Abstract: This article examines the pedagogical potential of teaching primary school students text analysis through a 
collaborative learning environment. The processes of text comprehension and analysis are considered in integration with 
the reading comprehension processes defined by the PIRLS international assessment framework. The methodological 
foundation of the study comprises socioconstructivist, competency-based, activity-oriented, and systemic approaches. 
The study employs theoretical analysis, comparative analysis, content analysis, and pedagogical modeling. As a result, 
a model is proposed for organizing primary school students’ work with texts through the sequence of “locating and iden-
tifying explicitly stated information – making inferences – interpreting and integrating ideas and information – evaluating 
and critically analyzing the text,” combined with collaborative discussion, argumentation, peer assessment, and reflection. 
The findings indicate that organizing text analysis within a collaborative learning environment provides methodological 
opportunities for the comprehensive development of students’ reading comprehension as well as their cognitive, commu-
nicative, argumentative, and reflective competencies.

Key words: primary education, collaborative learning, text analysis, PIRLS, reading literacy, reading comprehension, 
cognitive activity, argumentation, reflection, communicative competence.
Аннотация: В статье исследуются педагогические возможности обучения учащихся начальных классов анализу 
текста на основе использования коллаборативной образовательной среды. Процессы понимания и анализа текста 
рассматриваются во взаимосвязи с процессами понимания прочитанного, определёнными в международной про-
грамме оценки PIRLS. Методологическую основу исследования составляют социоконструктивистский, компетент-
ностный, деятельностно-ориентированный и системный подходы. В исследовании использованы методы теорети-
ческого и сравнительного анализа, контент-анализа и педагогического моделирования. В результате предложена 
модель организации работы учащихся начальных классов с текстом на основе последовательности “нахождение 
и определение явно представленной информации – формулирование выводов – интерпретация и интеграция 
идей и информации – оценивание и критический анализ текста” в сочетании с коллаборативным обсуждением, 
аргументацией, взаимооцениванием и рефлексией. Результаты исследования показывают, что организация ана-
лиза текста в коллаборативной образовательной среде создаёт методические возможности для комплексного 
развития у учащихся компетенций понимания прочитанного, а также когнитивных, коммуникативных, аргумента-
тивных и рефлексивных компетенций.

Ключевые слова: начальное образование, коллаборативное обучение, анализ текста, PIRLS, читательская гра-
мотность, понимание прочитанного, когнитивная деятельность, аргументация, рефлексия, коммуникативная ком-
петенция.

KIRISH
Zamonaviy boshlang‘ich ta’limda o‘qish savodxonligi o‘quvchining matnni ravon o‘qishi bilan chegaralan-

maydi. O‘quvchi matndan zarur axborotni topishi, mazmuniy bog‘lanishlarni aniqlashi, xulosa chiqarishi, turli 
g‘oyalarni integratsiyalashi, matn mazmunini baholashi va o‘z fikrini dalillar bilan asoslay olishi talab etiladi.

Bu talablar PIRLS (Progress in International Reading Literacy Study) xalqaro tadqiqotining o‘qib tushu
nish konsepsiyasi bilan bevosita bog‘liq. PIRLS boshlang‘ich ta’limning to‘rtinchi yilida o‘quvchilarning o‘qish 
savodxonligini baholaydi. Unda o‘qishning ikki asosiy maqsadi – badiiy tajriba uchun o‘qish hamda axborotni 
egallash va undan foydalanish uchun o‘qish ajratiladi.

PIRLS doirasida o‘qib tushunishning to‘rtta asosiy jarayoni belgilanadi:

•	 matnda aniq berilgan axborotni topish va ajratib olish; 

•	 sodda xulosalar chiqarish; 

•	 g‘oya va axborotni talqin qilish hamda integratsiyalash; 

•	 matn mazmuni va elementlarini baholash va tanqidiy tahlil qilish. 

Mazkur jarayonlar boshlang‘ich sinf o‘quvchilarini matn tahliliga o‘rgatish uchun aniq kognitiv mezonlarni 
belgilash imkonini beradi.

Biroq matn tahlilini faqat individual faoliyat sifatida tashkil etish o‘quvchining turli nuqtayi nazarlarni taq
qoslash, fikrini asoslash va boshqalarning fikrini qayta ko‘rib chiqish imkoniyatlarini cheklashi mumkin. Shu 
jihatdan kollaborativ ta’lim muhiti matnni anglash va tahlil qilish jarayonlarini ijtimoiy-kognitiv faoliyat bilan 
bog‘lashga xizmat qiladi.

Kollaborativ ta’limda o‘quvchi tayyor mazmunni qabul qiluvchi emas, balki boshqa o‘quvchilar bilan muloqot, 
savol-javob, dalillash va muhokama orqali matn ma’nosini birgalikda konstruksiya qiluvchi faol subyekt sifatida 
ishtirok etadi.

Shu nuqtayi nazardan, tadqiqotning asosiy g‘oyasi quyidagicha ifodalanadi:
PIRLS – matnni tushunishning kognitiv mezonlarini, kollaborativ ta’lim esa ushbu mezonlarni shakllantir-

ishning ijtimoiy-pedagogik mexanizmini belgilaydi.
Asosiy maqsad boshlang‘ich sinf o‘quvchilarini matn tahliliga o‘rgatishda PIRLS mezonlari va kollaborativ 

ta’lim imkoniyatlarini integratsiyalash asosida metodik tizim ishlab chiqishdan iborat
Bunda matn tahlilining boshlang‘ich ta’limdagi mazmunini aniqlash, PIRLS-xalqaro baholash dasturi talab-

lari asosida o‘quvchining o‘qib tushunish jarayonlarini tahlil qilish, kollaborativ ta’limning matn tahlilidagi imkoni-
yatlarini aniqlash, PIRLS mezonlari va kollaborativ faoliyatni integratsiyalash hamda matn tahlilining metodik 
modelini ishlab chiqishdan iborat. 

MAVZUGA OID ADABIYOTLAR SHARHI
Boshlang‘ich ta’limda matnni o‘qish va tushunish ko‘nikmalarini rivojlantirish masalasi zamonaviy peda-

gogik tadqiqotlarda o‘qish savodxonligining muhim tarkibiy qismi sifatida talqin qilinadi.
Aslanova [1] o‘quvchilarda matnni o‘qish va uni tushunish darajasini shakllantirishni bosqichma-bosqich 

tashkil etiladigan pedagogik jarayon sifatida yoritib, matn mazmunini anglash, asosiy fikrni ajratish, mazmuniy 
bog‘lanishlarni aniqlash va xulosa chiqarish kabi faoliyatlarning o‘zaro bog‘liqligiga e’tibor qaratadi. Mazkur 
yondashuv boshlang‘ich sinfda matn tahlilini faqat qayta hikoyalash yoki savollarga javob berish bilan chekla-
masdan, o‘quvchining tahliliy va refleksiv faoliyatini ham rivojlantirish zarurligini ko‘rsatadi.

Tarbiyaviy faoliyatni diagnostika va korreksiya qilishga oid metodik yondashuvlar [2] esa o‘quvchi faoliyatini 
kuzatish, natijalarni tahlil qilish hamda pedagogik ta’sirni ehtiyojga moslashtirishning ahamiyatini kuchaytiradi.

O‘qib tushunishning xalqaro mezonlari PIRLS konsepsiyasida tizimli ravishda ifodalangan. Mullis va Martin 
tomonidan ishlab chiqilgan PIRLS 2021 baholash doirasi [5] o‘qishning ikki asosiy maqsadini – badiiy tajriba 
orttirish hamda axborotni egallash va undan foydalanishni – ajratadi va o‘qib tushunishni to‘rtta kognitiv jarayon 
orqali baholaydi: aniq axborotni topish, sodda xulosalar chiqarish, g‘oya va axborotni talqin qilish hamda inte-
gratsiyalash, matn mazmuni va elementlarini baholash va tanqidiy tahlil qilish.

PIRLS 2021 xalqaro natijalari [6] ushbu jarayonlarning o‘quvchilarning o‘qish savodxonligini xalqaro miq
yosda qiyoslash uchun muhim mezon ekanini ko‘rsatadi. Shu sababli PIRLS mezonlaridan faqat nazorat vosi-
tasi sifatida emas, balki matn bilan ishlash topshiriqlarini bosqichma-bosqich murakkablashtirishga xizmat qi
luvchi metodik tayanch sifatida foydalanish maqsadga muvofiqdir.

Kollaborativ ta’limga oid tadqiqotlar matnni tushunish jarayonining ijtimoiy-kommunikativ tabiatini ochib 
beradi. OECDning hamkorlikda muammoni hal qilishga bag‘ishlangan materiallarida [3], [9], [10] o‘quvchining 
guruhdagi umumiy maqsadni anglash, sheriklar bilan axborot almashish, harakatlarni muvofiqlashtirish va 

birgalikdagi yechimga kelish qobiliyatlari muhim kompetensiyalar sifatida qaraladi. OECD Learning Compass 
2030 konsepsiyasi [4] ham o‘quvchi agentligi va hamkorlikdagi faoliyatni kelajak kompetensiyalarining muhim 
tarkibiy qismi sifatida belgilaydi. Mazkur nazariy yondashuvlar boshlang‘ich sinfda matn ustida ishlashni indi-
vidual o‘qishdan tashqari juftlik va kichik guruhdagi muloqot, fikrlarni taqqoslash, dalillash va refleksiya bilan 
boyitish zarurligini asoslaydi.

Empirik tadqiqotlarda ham kollaborativ faoliyatning o‘qib tushunishga ijobiy ta’sir ko‘rsatishi qayd etilgan. 
Rojas-Drummond, Mazón, Littleton va Vélez [7] o‘qib tushunishni rivojlantirishda dialogik hamkorlik, o‘zaro 
tushuntirish, fikrlarni muhokama qilish va umumiy ma’no yaratish jarayonlarining ahamiyatini ko‘rsatadi. Puzio 
va Colby tomonidan amalga oshirilgan meta-tahlil [8] esa kooperativ ta’lim yondashuvlari savodxonlik nati-
jalariga ijobiy ta’sir ko‘rsatishi mumkinligini umumlashtiradi. Biroq bu ta’sir o‘quvchilarni shunchaki guruhlarga 
ajratish bilan emas, balki aniq vazifa, umumiy maqsad, individual mas’uliyat, mazmunli o‘zaro ta’sir va yakuniy 
refleksiya kabi shartlarning ta’minlanishi bilan bog‘liq. Demak, kollaborativ matn tahlilining samaradorligi uning 
metodik jihatdan qay darajada aniq loyihalashtirilganiga bevosita bog‘liq.

Tahlil qilingan adabiyotlar ikki muhim ilmiy yo‘nalishni ajratish imkonini beradi: birinchisi, PIRLS doirasida 
matnni tushunishning kognitiv jarayonlarini mezonlashtirish; ikkinchisi, kollaborativ ta’lim orqali o‘quvchilarning 
muloqot, argumentatsiya, hamkorlik va refleksiya ko‘nikmalarini rivojlantirish. Shu bilan birga, boshlang‘ich 
sinf o‘quvchilarini matn tahliliga o‘rgatishda PIRLSning har bir kognitiv jarayonini muayyan kollaborativ faoliyat 
turi bilan izchil bog‘laydigan, individual o‘qishdan guruhiy talqin va refleksiyagacha bo‘lgan yaxlit metodik sikl 
yetarlicha tizimlashtirilmagan. Mazkur tadqiqot aynan shu ilmiy-metodik bo‘shliqni to‘ldirishga qaratilib, PIRLS 
mezonlari va kollaborativ ta’lim mexanizmlarini yagona integrativ model doirasida birlashtiradi.

TADQIQOT METODOLOGIYASI
Boshlang‘ich sinf o‘quvchilarini matn tahliliga o‘rgatish murakkab va bosqichma-bosqich tashkil etiladigan 

pedagogik jarayon bo‘lib, o‘qib tushunishning kognitiv operatsiyalari bilan ijtimoiy hamkorlik mexanizmla-
rini uyg‘unlashtirishni talab etadi. Shu sababli tadqiqot metodologiyasi PIRLS mezonlari hamda kollaborativ 
ta’limning nazariy qoidalarini integratsiyalashga yo‘naltirildi.

Tadqiqotning metodologik asosini sotsiokonstruktiv, kompetensiyaviy, faoliyatga yo‘naltirilgan va tizimli 
yondashuvlar tashkil etadi. Sotsiokonstruktiv yondashuv asosida matn mazmunini anglash individual jarayon 
bilan bir qatorda ijtimoiy o‘zaro ta’sir natijasi sifatida qaraldi. O‘quvchi o‘z fikrini guruhda bayon qilish, bosh-
qalarning fikrini tinglash, savol berish, dalillarni taqqoslash va umumiy xulosaga kelish orqali o‘z tushunchasini 
qayta shakllantiradi.

Tadqiqotda ilmiy-nazariy tahlil, qiyosiy tahlil, kontent-tahlil, pedagogik modellashtirish, ilmiy umumlashtirish 
metodlaridan foydalanildi.

Matn tahlilining mazmuni PIRLSning to‘rtta kognitiv jarayoni asosida tizimlashtirildi. PIRLS mezonlari va 
kollaborativ matn tahlilining integratsiyasi 1-jadvalda o‘z aksini topdi.

1-jadval: PIRLS mezonlari va kollaborativ matn tahlilining integratsiyasi
PIRLS jarayoni Kollaborativ faoliyat Asosiy kognitiv operatsiya

Aniq axborotni topish Individual o‘qish, dalil izlash Aniqlash, ajratish
Xulosa chiqarish Juftlik va guruh muhokamasi Bog‘lash, sababni aniqlash
Talqin va integratsiya Fikrlarni taqqoslash Tahlil, sintez
Baholash va tanqidiy tahlil Dalillash, munozara Baholash, argumentatsiya

Natijada matn tahlilining quyidagi umumiy algoritmi ishlab chiqildi:
Individual o‘qish → axborotni aniqlash → savol va gipoteza → xulosa chiqarish → guruhiy muhokama → 

g‘oyalarni integratsiyalash → dalillash → baholash → umumiy xulosa → refleksiya.

TAHLIL VA NATIJALAR
Kollaborativ matn tahlili – o‘quvchilarning matn mazmunini individual idrok etishi, o‘zaro dialogik hamkor-

likda turli talqin va xulosalarni muhokama qilishi, matn dalillari asosida fikrlarini asoslash, axborotlarni inte-
gratsiyalash hamda umumiy tahliliy xulosaga kelishini ta’minlovchi ijtimoiy-kognitiv pedagogik jarayondir. 
Aqliy rivojlanish – bu o‘quvchilarning fikrlash, xotira, diqqat, tasavvur, mulohaza yuritish kabi kognitiv (bilish) 
jarayonlarining shakllanishi va takomillashuvi jarayonidir. Bu jarayon o‘quvchilarning yangi bilimlarni o‘zlash
tirishi, muammolarni hal qilishi va mustaqil fikrlash qobiliyatlarini rivojlantirishiga yordam beradi. Kollabrativ 
matn tahlilining asosiy ahamiyati shundaki, matn tahlilining individual kognitiv jarayonlarini guruhiy muloqot va 

hamkorlik mexanizmlari bilan birlashtiradi. Natijada o‘quvchining nafaqat o‘qib tushunishi, balki tahliliy, tanqidiy, 
kommunikativ va metakognitiv kompetensiyalari kompleks ravishda rivojlanadi. Tadqiqot natijasida PIRLSga 
yo‘naltirilgan kollaborativ matn tahlilining integrativ modeli ishlab chiqildi.

1-rasm: PIRLSga yo‘naltirilgan kollaborativ matn tahlilining integrativ modeli

PIRLS kognitiv jarayonlari axborotni topish, xulosa chiqarish talqin va integratsiya, baholash va tanqidiy 
tahlilga asoslanadi. 

Kollаborativ mexanizmlar esa individual o‘qish, savol va taxmin, guruhiy muhokama, dalillash, umumiy 
ma’no yaratish, refleksiya asosida o‘quvchilarda o‘qish → tushunish → tahlil → muloqot → dalillash → integrat-
siya → baholash → refleksiya yaxlitligida yagona pedagogik siklni hosil qiladi.

PIRLS tadqiqoti 4-sinf o‘quvchilarining o‘qib tushunish kompetensiyasini baholashga qaratilgan bo‘lsa-da, 
mazkur natijaga erishish uchun zarur bo‘lgan o‘qish, tushunish va tahlil qilish ko‘nikmalari bir necha oy ichida 
shakllanmaydi. Shu sababli PIRLSga tayyorgarlikni alohida 4-sinfdagi qisqa muddatli tayyorgarlik sifatida 
emas, balki 1-sinfdan boshlab izchil va bosqichma-bosqich rivojlantiriladigan o‘qish savodxonligi tizimi sifatida 
tashkil etish metodik jihatdan muhim hisoblanadi. 

Tadqiqot natijalari shuni ko‘rsatadiki, boshlang‘ich sinf o‘quvchilarini matn tahliliga o‘rgatishda PIRLS 
mezonlarini kollaborativ ta’lim bilan integratsiyalash matn ustida ishlashning mazmunini sezilarli darajada tizim-
lashtirish imkonini beradi.

An’anaviy yondashuvda matn bilan ishlash ko‘pincha o‘qish → savollarga javob berish → qayta hikoyalash 
ketma-ketligida kognitiv faoliyat tashkil etiladi.

Taklif qilinayotgan yondashuv asosida esa o‘qish faoliyatidan tashqari axborotni topish → xulosa chiqarish 
→ fikr almashish → talqin → dalillash → baholash → umumlashtirish kabi metakognitiv jarayonlar yuzaga 
keladi.

Bunda PIRLS o‘quvchining nimani bilishi va qaysi kognitiv operatsiyani bajarishini, kollaborativ ta’lim esa 
ushbu operatsiyalar qanday ijtimoiy-pedagogik muhitda rivojlantirilishini belgilaydi.

Shuning uchun kollaborativ matn tahlilining asosiy pedagogik mexanizmi quyidagi paradigma asosida 
ifodalanadi. Ya’ni dastlabki kognitiv faoliyat + ijtimoiy o‘zaro ta’sir + dalillangan muloqot = chuqur anglangan 
matn. Bunda guruhga bo‘lishning o‘zi kollaborativ ta’limni ta’minlamaydi. Guruh faoliyatida umumiy maqsad, 
individual mas’uliyat, o‘zaro bog‘liqlik, fikr almashish, dalillash, umumiy mahsulot va refleksiya mavjud bo‘lishi 
nazarda tutiladi.

XULOSA VA TAKLIFLAR
Tadqiqot natijasida boshlang‘ich sinf o‘quvchilarini matn tahliliga o‘rgatishda PIRLS mezonlari va kollabo-

rativ ta’lim mexanizmlarini integratsiyalash ilmiy-metodik jihatdan asoslandi. PIRLSning to‘rtta o‘qib tushunish 
jarayoni aniq axborotni topish, xulosa chiqarish, talqin va integratsiya, baholash va tanqidiy tahlil kabi ko‘rsat-
kichlar boshlang‘ich sinf o‘quvchilarining matn tahlili ko‘nikmalarini bosqichma-bosqich rivojlantirish uchun 
mezon sifatida qo‘llanishi mumkin.

Taklif etilgan model o‘quvchini matn mazmunini tayyor holda qabul qiluvchi subyektdan matn ma’nosini faol 
tahlil qiluvchi, fikrini asoslovchi va boshqa o‘quvchilar bilan birgalikda bilim yaratuvchi subyektga aylantirishga 
yo‘naltiriladi. Shu sababli boshlang‘ich ta’limda matn tahlilini tashkil etishda PIRLS – kognitiv mezon, kolla
borativ ta’lim – pedagogik mexanizm, refleksiya – rivojlantiruvchi mexanizm sifatida yagona metodik tizimda 
qaralishi mumkin.

Shuningdek, PIRLSga tayyorgarlikni boshlash o‘quvchida o‘qish savodxonligining kognitiv, kommunikativ 
va metakognitiv komponentlari tabiiy rivojlanish bosqichlariga mos ravishda izchil shakllanishiga olib keladi. 
Bunda maqsad o‘quvchini PIRLS testlariga oldindan “mashq qildirish” emas, balki matnni anglash, xulosa 
chiqarish, talqin qilish, integratsiyalash, dalillash va baholashga qodir faol kitobxonni shakllantirishdan iborat 
bo‘ladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Geografiya fanlari

